
mam Artikel 99 vun der neier Verfassung ze alignéie-
ren. Dat ass wichteg.
Wann dëse Projet dann a Kraaft trëtt, muss ab da fir 
all Kaf an och fir all Verkaf duerch de Staat och fir 
Biens mobiliers an net just fir Biens immobiliers eng 
Loi spéciale gemaach ginn, wann dann eeben de 
Montant vun der Transaktioun iwwer 40 Milliounen 
Euro läit. Hei gëtt eng Kohärenz hiergestallt tëschent 
der neier Verfassung an der entspriechender Loi 
d’exécution. An deem Sënn trëtt dann dëst Gesetz 
zesumme mat der Entrée en vigueur vun der Verfas-
sungsrevisioun a Kraaft.
Fir dës Unanimitéit hei soen ech Iech e ganz grousse 
Merci souwéi och fir déi gutt Zesummenaarbecht. 
Villmools merci.
M. Fernand Etgen, Président | Merci villmools der 
Madamm Finanzministesch Yuriko Backes. D’Diskus
sioun ass domat ofgeschloss.
Mir kommen elo zur Ofstëmmung iwwert de Projet 
de loi 8054. Den Text steet am Document parlemen-
taire 80547.
Vote sur l’ensemble du projet de loi 8054 et dispense 
du second vote constitutionnel
D’Ofstëmme fänkt un. Mir kommen elo zum Vote par 
procuration. De Vott ass ofgeschloss.
De Projet de loi 8054 ass mat 60 Jo-Stëmmen eestëm-
meg ugeholl.
Ont voté oui : Mmes Diane Adehm, Nancy Arendt épouse 
Kemp, MM. Emile Eicher, Félix Eischen, Paul Galles, Léon 
Gloden, Jean-Marie Halsdorf, Mme Martine Hansen,  
MM. Max Hengel, Aly Kaes, Marc Lies, Mme Elisabeth 
Margue, M. Georges Mischo, Mme Octavie Modert, 
MM. Laurent Mosar, Gilles Roth, Jean-Paul Schaaf, Marc 
Spautz, Serge Wilmes (par M. Laurent Mosar), Claude 
Wiseler et Michel Wolter ;
MM. Guy Arendt, André Bauler, Gilles Baum, Mme Simone 
Beissel, MM. Frank Colabianchi, Fernand Etgen, Gusty 
Graas, Max Hahn, Mme Carole Hartmann, MM. Pim 
Knaff, Claude Lamberty et Mme Lydie Polfer (par M. Gusty 
Graas) ;
Mme Simone Asselborn-Bintz, M. Dan Biancalana,  
Mmes Tess Burton, Francine Closener (par M. Dan 
Biancalana), MM. Yves Cruchten, Mars Di Bartolomeo, 
Mme Cécile Hemmen, M. Dan Kersch, Mme Lydia Mutsch 
et M. Carlo Weber ;
Mme Semiray Ahmedova, M. François Benoy,  
Mmes Djuna Bernard, Stéphanie Empain, Chantal Gary, 
M. Marc Hansen, Mme Josée Lorsché, M. Charles Margue 
et Mme Jessie Thill ;
MM. Jeff Engelen, Fernand Kartheiser, Fred Keup et Roy 
Reding (par M. Fernand Kartheiser) ;
MM. Sven Clement et Marc Goergen ;
Mmes Myriam Cecchetti et Nathalie Oberweis.
Freet d’Chamber d’Dispens vum zweete Vote constitu-
tionnel?
(Assentiment)
Et ass also esou decidéiert.

3. 7259 – Projet de loi portant modifica
tion :
1° du Code de procédure pénale en ce qui 
concerne la fouille de personnes ;
2° de la loi modifiée du 18 juillet 2018 sur la Police 
grand-ducale ;
3° de la loi modifiée du 19 février 1973 concer-
nant la vente de substances médicamenteuses 
et la lutte contre la toxicomanie

Den zweete Punkt um Ordre du jour vun dëser Sit-
zung ass de Projet de loi 7259 iwwert d’Aféiere vun 
engem legale Kader am Fall vun Ënnersichunge vu 
private Leit. D’Riedezäit ass nom Basismodell fest
geluecht. An d’Wuert huet elo de Rapporter vun 
dësem Projet de loi, den honorabelen Här Charles 
Margue. Här Margue, Dir hutt d’Wuert.
Rapport de la Commission de la Justice
M. Charles Margue (déi gréng), rapporteur | Merci, 
Här President, fir d’Wuert. Léif Kolleeginnen a Kollee-
gen, haut de Mëtteg hu mer e weidere Gesetzesprojet 
um Programm, wou et drëms geet, méi Kloerheet um 
Terrain ze schafen, wéi ze agéieren ass, wann eng Per-
soun sech enger Fouille, also enger „Duerchsichung“ 
op Lëtzebuergesch, muss ënnerwerfen, wann also 
muss kontrolléiert ginn, ob se net um oder esouguer 
am Kierper Beweiselementer verstoppt respektiv Ob-
jekter bei sech dréit, déi eng Gefor si fir d’Police an 
aner Persounen, dat am Kader vun der Festnam oder 
vun enger Sécherheetskontroll.
Et ass eng komplex Matière, wou méi oder manner 
intensiv dru geschafft gouf, an dat zënter dem 13. 
Mäerz 2018, wéi de Justizminister Félix Braz de Projet 
deposéiert hat an de Staatsrot den éischten Avis den 
13. November 2018 gemaach hat. D’Justizkommis
sioun huet sech eng éischte Kéier mam Projet be-
faasst de 16. Januar 2019, de Rapporter genannt an 
hir Diskussioun déi Woch drop, den 23. Januar, wei-
dergeféiert.
D’Regierung huet den 30. September 2020 Amende-
menter an der Kommissioun virgestallt. Den 18. a 
24. November huet d’Kommissioun driwwer disku-
téiert a weider Amendementer ugeholl. Et gouf en 
Avis complémentaire vum Staatsrot den 8. Dezember 
2020, dee mer de 6. Oktober 2021 examinéiert hunn. 
E weideren Avis vum Staatsrot vum 5. Juli 2022 zu 
den Amendementer hu mer den 9. Oktober (veuil
lez lire: 19. Oktober) ënnert d’Lupp geholl an nach 
eemol Amendementer nogereecht. Den drëtten Avis 
complémentaire vum Staatsrot war dunn dee gud-
den, dee leschten, esoudass mer de 15. Dezember 
elo eis Aarbechte konnten ofschléissen an de Rap-
port unhuelen.
Dir gesitt, léif Kolleeginnen a Kolleegen, un dësem Ka-
lenner, dass am Hannergrond munnech Diskussioune 
gelaf sinn – an ech betounen et –, fir allen Acteuren 
hir Suergen an hir Besoinen ze héieren an ze conside-
réieren an e rechtleche Kader ze schafen, deen et um 
Terrain erlaabt, operationell ze sinn an d’Dignitéit vun 
där Persoun, déi duerchsicht gëtt, ze respektéieren.
Et ass och e Gesetz, wat um Terrain gebraucht gëtt. 
Déi aktuell Dispositiounen zur „fouille de personnes“ 
an eise Gesetzestexter bezéie sech zum gréissten 
Deel op d’Institutions pénitentiaires a fir d’Liewen 
ausserhalb vun de Prisongsmauere sinn déi aktuell 
Dispositiounen, déi am Code de procédure pénale 
festgehale sinn, net prezis genuch, fir de Besoinen 
um Terrain nozekommen an engem Kader, deen 
d’Rechter vun den duerchsichte Persoune soll schüt-
zen.
Deen eenzege Gesetzestext, dee mer bis elo hunn, fir 
eng Fouille ze reegelen, ass de Paragraf 7 vum Artikel 
39 aus dem Code de procédure pénale an deen trëfft 
just zou an engem „In flagranti“: Flagrant délit, Fla
grant crime.
Eng Duerchsichung ass natierlech ëmmer en Agrëff 
an d’Perséinlechkeetsrechter vun der Persoun, jee no 
Ëmstand ka se och entwürdegend sinn an dofir ree-
gele mer mat dësem Gesetzestext d’Konditiounen, 
ënnert deenen eng Fouille kann duerchgeféiert ginn, 
wat genee gemaach dierf ginn a vu wiem souwéi 
d’Rechter vun den duerchsichte Persounen.

De Staatsrot huet a sengen Avise ganz genee do-
robber gekuckt a fir strikt Ausféierungskonditioune 
plädéiert. Mir ënnerscheeden tëscht der Fouille 
simple, der Fouille intégrale an der Fouille intime.
D’Fouille simple: D’Persoun, ëm déi et geet, déi bleift 
ugedoen, Oftaaschte vum Kierper mat den Hänn 
oder engem elektronesche Gerät. An deem Fall ass 
d’Duerchsiche vun de perséinlechen Affäre méig-
lech, also alles, wat d’Persoun bei sech huet, kann 
ënnersicht ginn. Am Prinzipp gëtt déi Duerchsichung 
gemaach vun enger Persoun vum selwechte Ge-
schlecht, ausser et wier materiell net méiglech – dat 
ass awer d’Ausnam.
Eng Fouille intégrale, déi gëtt gemaach, wann 
d’Fouille simple net duergeet. D’Persoun muss sech 
deels oder ganz ausdoen, de Kierper gëtt visuell 
ënnersicht. De Mond an d’Ouere gi gekuckt, tëscht 
de Been an ënnert de Schëlleren. Den Agent, deen 
duerchsicht, muss vum selwechte Geschlecht sinn, an 
dat ouni Ausnam.
D’Fouille intime: Hei geet et ëm d’Kontroll vun de 
Kierperëffnungen, déi net ënnert d’Fouille intégrale 
falen. Si muss vum Untersuchungsriichter ordonnéi-
ert a vum Procureur d’État autoriséiert ginn, respek-
tiv vum Minister an deene Fäll, déi am Policegesetz 
virgesi sinn. Eng Fouille intime muss vum Dokter 
duerchgeféiert ginn a gëtt an der Praxis dacks mat 
Hëllef vu Röntge gemaach. Fir eng Fouille intime ze 
maachen, mussen „indices sérieux“ an engem Pro-
cès-verbal festgehale ginn, fir déi Fouille ze rechtfer-
tegen.
Mee wéi ass et da mat de Rechter vun de Betraffe-
nen? D’Fouille muss am Respekt vun der Dignitéit 
geschéien an eng Erniddregung vun der duerch-
sichter Persoun muss absolutt vermidde ginn. Si soll 
och just esou laang dauere wéi absolutt noutwen-
deg an d’Fouille intégrale an intime mussen diskret 
gemaach ginn, dass also soss keen nokuckt, deen 
näischt mat der Fouille ze dinn huet. D’Ausdoe soll an 
zwou Etappe geschéien, eng Kéier den Uewerkierper, 
eng Kéier den Ënnerkierper, esoudass d’Persoun ni 
komplett plakeg ass. Dëst hu mer an den Text opge-
holl op Basis vun enger Recommandatioun vun der 
Mënscherechtskommissioun.
Eng Persoun, déi awer refuséiert duerchsicht ze ginn, 
muss am Viraus doriwwer informéiert ginn, dass ge-
geebenefalls eng Contrainte physique agesat gëtt, 
dat heescht, dass se dozou ka gezwonge ginn.
Bei der Fouille intégrale an intime gëtt e Procès-ver-
bal erstallt, wou drasteet, wien d’Fouille duerchgeféi-
ert huet, wat fir Objete saiséiert gi sinn, ob d’Persoun 
da schlussendlech d’accord war mat der Fouille oder 
net a gegeebenefalls, wa se refuséiert huet, de Pro-
cès-verbal ze ënnerschreiwen.
Wie sech enger Fouille intime widdersetzt, muss mat 
enger Strof vun 250 bis 1.000 Euro Protokoll oder 
aacht Deeg bis dräi Méint Prisong rechnen, sans 
préjudice des voies de recours.
Wie féiert déi Duerchsichungen aus? Dat kënne sinn, 
jee no Fall, Officiers de police judiciaire, assistéiert 
gegeebenefalls vun Agente vun der Police judiciaire, 
Agenten an Officiers de police administrative, Agente 
vun der Douane- an Akziseverwaltung – wa méiglech 
vum selwechte Geschlecht wéi déi duerchsichte Per-
soun am Fall vun der Fouille simple; Fouille intégrale: 
ëmmer dat selwecht Geschlecht. A wie mécht se am 
Fall vun enger Fouille intime? Ausschliisslech Dokte-
ren.
Wéini ass eng Fouille, eng Duerchsichung, iwwerhaapt 
méiglech? Och dat reegele mer kloer. Mir hunn dräi 
Hypotheesen, dräi Fäll, wou dat ka geschéien, déi am 

Code de procédure pénale festgehale sinn: éischtens, 
wann d’Persoun verdächtegt gëtt, Objeten ze verstop-
pen, déi fir si selwer oder fir anerer geféierlech sinn, 
oder Objeten, déi dozou kënnen déngen, dass d’Wou-
recht ka festgestallt ginn. Dann dierf an Zukunft eng 
Fouille duerchgeféiert ginn, esou wéi se am neien Ar-
tikel 48-11bis, dee ganz ausféierlech ass, festgehalen 
ass.
Am Artikel 39 Paragraf 7 geet et ëm déi Persounen, déi 
festgeholl goufen am Kader vun engem Crime oder 
engem Flagrant délit. Dat selwecht gëllt fir den Ar-
tikel 52-1 Paragraf 5 vum Code de procédure pénale. 
Do geet et ëm eng Instruction préparatoire. A fir den 
Artikel 676 vum Code de procédure pénale, wou et 
schlussendlech ëm d’Ausféierung vun enger Strof geet, 
d’Exécution des peines, do kann de Procureur général 
d’État dann d’Force publique ruffen, fir eng Persoun 
festhuelen ze loossen an an de Prisong ze spären. 
Wann de Verdacht besteet, dass déi Persoun geféier-
lech Objete bei sech huet, ka se, wéi gesot, duerchsicht 
ginn.
Dräi aner Hypotheesen, fir eng Duerchsichung ze 
maachen, stinn am Polizeigesetz, déi duerch deen 
neien Artikel 8bis definéiert ginn, dee mer bäigesat 
hunn, an dat, wann et Indizie gëtt, dass eng Persoun 
Objeten oder Substanze bei sech huet, déi eng grouss, 
eng konkreet an eng imminent Gefor fir d’ëffentlech 
Sécherheet duerstellen, oder wann et Indizie gëtt, dass 
eng Persoun geféierlech Objete bei sech huet a wou et 
e Refus oder eng Onméiglechkeet gëtt, hir Identitéit 
festzestellen, oder wann et ëm gesichte Persounen 
oder ëm Persoune geet, déi psychesch gestéiert sinn. 
Eng drëtt Méiglechkeet am Polizeigesetz ass, wann et 
Indizie gëtt, dass eng Persoun, déi eng konkreet an 
imminent Gefor fir d’ëffentlech Sécherheet duerstellt, 
versicht, an e Sécherheetsperimeter eranzegoen. Wa 
se refuséiert, sech duerchsichen ze loossen, da kritt se 
den Zougang zu deem verbueden.
Da schlussendlech nach eng Hypothees am Gesetz 
iwwert d’Vente de substances médicamenteuses et la 
lutte contre la toxicomanie: Do ass eng Fouille méig-
lech, wann e Verdacht besteet, dass géint dëst Gesetz a 
seng Exekutiounsreglementer verstouss gëtt.
Ech kommen zum Schluss, nach e puer Wierder zu den 
Avisen. Den Detail, wéi gesot, fannt Der am schrëft
leche Rapport a virun allem, well se esou detailléiert 
a komplex waren, an den Documents parlementaires.
D’Police begréisst grosso modo, dass d’Fouillen 
an engem Text reglementéiert ginn. Den Avis vun 
der Mënscherechtskommissioun ënnersträicht den 
extreem delikate Charakter vum Theema, vum Sujet, 
a presentéiert eng Lëscht vu Recommandatiounen, 
déi och zum groussen Deel am Gesetz berücksichtegt 
goufen. D’Parqueten aus der Stad a vun Dikrech be-
gréissen, dass et elo e gesamtgesetzleche Kader fir 
d’Fouillë gëtt, deen dee selwechten ass am judiciairë 
Beräich wéi och am administrativen. A schlussendlech 
de Staatsrot mat véier Avisen: kritesch a léisungs-
orientéiert.
Merci un all d’Auteure vun dësen Avisen. Merci de 
Mataarbechter am Ministère, an der Chamber an an 
der Fraktioun. Ech sinn um Schluss vu mengem Rap-
port a ginn den Accord vun der grénger Fraktioun. 
Ech soen Iech Merci.
Plusieurs voix | Très bien!
M. Fernand Etgen, Président | An ech soen dem Här 
Rapporter Charles Margue Merci a ginn d’Wuert un 
den éischten ageschriwwene Riedner, den Här Léon 
Gloden.
Discussion générale
M. Léon Gloden (CSV) | Merci, Här President, an 
och merci dem Rapporteur fir säi schrëftlechen a 

mëndleche Rapport. Mir sinn hei an enger spezieller 
Situatioun, well mir schwätzen haut iwwer e Projet de 
loi, deen am Fong zum Deel an Exekutioun vum Police
gesetz komm ass. Mee dee Projet de loi ass schonn 
deponéiert ginn, éier iwwerhaapt d’Policegesetz hei 
am héijen Haus gestëmmt ginn ass. A mir haten an der 
éischter Versioun vum Policegesetz eng Dispositioun 
am Projet iwwert d’Fouillen a mir hunn deemools an 
den Diskussioune vum Policegesetz zréckbehalen, datt 
mer do géifen e speziaalt Gesetz maachen.
De Rapporteur ass op all Detail technique agaangen, 
dofir brauch ech dat hei net nach eng Kéier ze wid-
derhuelen. Ech wéilt just hei op dëser Plaz soen, datt 
och dëst Gesetz eng kloer Fuerderung vun der CSV 
war, well et einfach kloer Spillreegele festsetzt. Haut 
hu mer just eng Dispositioun am Code de procédure 
pénale, an déi awer net ganz kloer ass. Dat steet och 
expressis verbis am Exposé des motifs vun dësem 
Projet de loi.
Et geet also drëm, ganz kloer Rechtssécherheet ze 
schafen, souwuel fir déi Leit, déi d’Fouillë maache wéi 
fir déi Leit, un deenen d’Fouillë gemaach ginn.
Mir ënnerscheeden och tëschent op där enger Säit 
Fouilles administratives an op där anerer Säit Fouil-
les judiciaires. D’Fouilles administratives stinn elo am 
Policegesetz, d’Fouilles judiciaires stinn am Code de 
procédure pénale. A mir hunn och souguer d’Gesetz 
iwwert d’Drogebekämpfung geännert, well eeben 
d’Douanieren zum Beispill och Kompetenzen hunn, 
fir Fouillen am Kader vun der Drogebekämpfung 
duerchzeféieren.
Souwuel bei de Fouilles administratives wéi bei de 
Fouilles judiciaires gëtt et sougenannt „fouilles de 
sécurité“. Ech kommen herno kuerz drop. A bei de 
Fouilles judiciaires gëtt et nach d’„fouille probatoire“, 
esou wéi d’Wuert et seet, fir eebe Preuven ze sichen, 
wann eng Infraktioun gemaach ginn ass.
Bei de Fouilles de sécurité, do seet d’Wuert et och, do 
gëtt et dräi verschidde Kategorien. Et gëtt d’Fouille 
simple – fir dat bildlech einfach duerzestellen –: Dir 
gitt ofgetaascht oder Dir gitt duerch eng elektronesch 
Detektioun, Dir braucht Iech net auszedoen an do 
gëtt da gekuckt, ob Der en Objet hutt, deen Der net 
däerft bei Iech hunn.
Bei der Fouille intégrale, do musst Der Iech ausdoen 
an do gëtt visuell gekuckt, ob Der en Objet bei Iech 
hutt. Bei deenen zwou Fouillen, also bei der Fouille 
simple a bei der Fouille intégrale, kann een, wann 
een domadder net d’accord ass, dann awer forcéiert 
ginn, déi Fouillen iwwer sech ergoen ze loossen.
Da gëtt et déi drëtt Kategorie vu Fouillë bei de Fouilles 
de sécurité, dat ass déi sougenannt Fouille intime. Do 
kann een an den Ouverturë vum Kierper nokucken, ob 
een eppes mat sech dréit. Dat ass natierlech a priori 
eng Atteinte à la dignité humaine, duerfir sinn déi 
Konditioune ganz streng gereegelt. Do brauch een eng 
Autorisatioun vum Procureur d’État an et brauch een 
och eng Ordonnanz vum Juge d’instruction. Déi däerf 
awer och wierklech just en toute nécessité gemaach 
ginn, wa wierklech seriö Indizien dofir do sinn, datt 
een eppes an enger vun den Ouverturë vum mënsch
leche Kierper verstoppt huet.
Duerfir ass dat hei e Projet de loi ... An ech kommen 
op meng Ausso zréck, déi ech an der Introduktioun 
gesot hunn: Et ass duerfir ëmsou méi wichteg, datt 
kloer Reegelen hei geschaaft ginn, op där enger Säit 
fir den Agent, deen d’Fouillë mécht, op där anerer 
Säit fir deen, deen d’Fouillen iwwer sech ergoe léisst. 
Et ass hei den Equiliber geschaaft ginn tëschent op 
där enger Säit der Sécherheet vum Agent, der Sécher-
heet vun eis alleguer an op där anerer Säit dem Res-
pekt vun der Dignité humaine.

An ech ginn domadder den Accord vu menger Frak-
tioun.
Une voix | Très bien!
M. Fernand Etgen, Président | Merci villmools, Här 
Gloden. Da wier et um honorabelen Här Pim Knaff. 
Här Knaff, Dir hutt d’Wuert.
M. Pim Knaff (DP) | Merci, Här President. Léif Kollee-
ginnen a Kolleegen, e Beispill 1: Eng Policepatrouille 
observéiert an engem däischteren Eck eng suspekt 
Transaktioun, wou een op der Strooss engem Sue 
gëtt an en contrepartie e klenge Päckelchen amplaz 
kritt. Si decidéieren, déi zwou Persounen ze kontrol
léieren an interpelléiere se. Si duerchsichen dann 
d’Täsche vun deenen zwee a fanne bei deem engen 
d’Suen a bei deem aneren e Päckelche mat Drogen 
dran. Bei deem mat de Sue fanne se dann och nach 
eng kleng Unzuel Bullen, wou och Drogen dra sinn. 
Si huelen dee Mann dann en flagrant fest. Ier en op 
d’Kommissariat kënnt, duerchsiche se en nach eng 
Kéier fir ze kucken, ob e keng Géigestänn bei sech 
huet, déi de Beamte kéinte geféierlech ginn oder 
awer dann deem, deen interpelléiert ginn ass, kéinte 
schueden.
Elo hate mer zwou Fouillen, déi identesch waren an 
an hirer Natur awer ganz verschidde sinn.
Beispill 2: Eng wichteg Perséinlechkeet aus engem 
net onëmstriddene Land kënnt op Besuch an d’Cham-
ber. D’Police mengt, et kéint zu Maniffen oder Aus-
schreidunge kommen an decidéiert, e Périmètre de 
sécurité ëm d’Chamber anzeriichten. Wien an dee 
Perimeter era wëll kommen, dee soll ënnersicht gi fir 
ze kucken, ob en näischt bei sech huet, wat eng Ge-
for kéint duerstellen. Hei hu mer also eng drëtt Zort 
Fouille, déi erëm eng aner Natur huet.
Bis elo waren déi Fouillen nëmmen ongenügend re-
glementéiert. An dëst Gesetz combléiert elo dës La-
cune. Fir d’éischt definéiert d’Gesetz elo déi dräi Zorte 
Fouillen, déi et gëtt. Ech ziele se just nach eng Kéier 
op: d’Fouille simple, d’Fouille intégrale an d’Fouille 
intime.
D’Fouille simple, wéi gesot, e Basisoftaaschte mat den 
Hänn oder engem Electrosondeur. Dann, wann déi 
Fouille do net wäit genuch gaangen ass, eng Fouille 
intégrale, wou een da méi approfondéiert kuckt, a 
wann dat och nach net duergeet, da kann een och op 
déi Fouille intime zréckgräifen, déi awer da muss vun 
engem Dokter ënner strengem Respekt vu verschid-
dene strenge Bedingungen ausgefouert ginn. Da 
reglementéiert d’Gesetz och nach, a wéi enger Reie-
folleg déi verschidde Fouillen ze maache sinn.
Dat neit Gesetz reglementéiert also à la fois en ma-
tière judiciaire et administrative d’Fouille probatoire 
an d’Fouille de sécurité, an dann am Kader vun dem 
Accès zu engem Périmètre de sécurité och do eng 
Fouille de sécurité.
Eng Fouille ass en Agrëff an d’Fräiheet vun de Bierger 
an et ass och en Agrëff an hir Dignitéit. An dofir huet 
dëst Gesetz gutt opgepasst, eng streng Reglementa
tioun a streng Konditioune festzeleeën. Dëst Gesetz 
ass dofir e gutt Gesetz, well et de Spagat tëschent 
de Besoine vun de Fouillen en matière judiciaire an 
administrative reglementéiert an awer och d’Bierger 
géint Excèsen an deenen Amtshandlunge protegéiert.
An deem Sënn ginn ech dofir och den Accord zu deem 
Gesetz vun der DP-Fraktioun, net awer ouni dem 
Charles Margue Merci ze soe fir säi gudde schrëft
lechen a mëndleche Rapport.
Plusieurs voix | Très bien!
M. Fernand Etgen, Président | Merci villmools, 
Här Knaff. An da wier et um honorabelen Här Dan 
Biancalana. Här Biancalana, Dir hutt d’Wuert.

M. Dan Biancalana (LSAP) | Merci, Här President. 
Jo, mir ginn eis haut déi néideg Upassunge vun eisem 
legislative Kader, wat d’Fouillë vu Persoune betrëfft. 
Ech mengen, dat ass e ganz, ganz wichtegen Aspekt 
a virop och hei dem Rapporter, dem Charles Margue, 
merci fir säi mëndlechen a schrëftleche Rapport.
Ech mengen, Dir wësst et an et ass och schonn eraus
geklongen: Aktuell gesäit eise Code de procédure 
pénale vir, dass eng Fouille judiciaire nëmmen am Ka-
der vun engem Flagrant délit oder Flagrant crime ka 
gemaach ginn. D’Fouille kann och nëmme vun enger 
Persoun vum nämmlechte Geschlecht gemaach ginn, 
an dann och nëmmen, wann d’Persoun verdächtegt 
gëtt, Objeten, déi zu der Manifestatioun vun der Wou-
recht néideg sinn, oder geféierlech Objete wëssentlech 
ze verstoppen. An dës Fouille kann och am Kader vun 
enger Enquête gemaach ginn oder am Fall vun engem 
Mandat d’amener oder am Kader vun engem Mandat 
d’arrêt.
Mir wëssen awer och alleguerten, dat huet een och a 
Gespréicher eraushéieren, och mat deene concernéier
ten Agenten um Terrain, dass dëse Kader net méi der 
Praxis entsprécht, weeder am judiciairen nach am ad-
ministrative Beräich vun der Police. Am Moment hunn 
also weeder d’Police judiciaire nach d’Police adminis-
trative déi néideg legal Basis, fir Fouillen, déi fir d’Sé-
cherheet engersäits vun de Bierger an awer och vun de 
Beamten an allen implizéierten Autoritéiten onabdéng-
lech sinn, kënnen ze garantéieren. Dat fënnt ee jo och 
am Exposé des motifs vum Gesetz ganz kloer eraus. An 
dës Lacune gëtt natierlech och vun der Police selwer, 
well se och betraff ass, an hirem Avis opgegraff.
Mir wëssen alleguerten, dass d’Ausféierung vun 
enger Fouille fir déi zwou Persounen eng ganz deli-
kat Affär ass, well se och en Agrëff an d’Fräiheet an 
an d’Intimitéit an natierlech humiliant ass. Duerfir, 
mengen ech, ass et wichteg, sech och e kloren, strikte 
Kader ze ginn. An dee gi mer eis. Nieft der Fouille 
simple hu mer och elo d’Fouille intégrale an och 
d’Fouille intime, déi néidegerweis och iwwert dëst 
Gesetz ugepasst ginn.
All dës Duerchsichungen, fir déi mer eis de legale 
Kader ginn, dorop huet natierlech och d’Commission 
consultative des droits de l’homme ganz kloer an hi-
rem Avis richtegerweis higewisen, sinn natierlech en 
Agrëff an den Droit à l’intégrité physique. An do gëtt 
et natierlech eng sëlleg international Konventiounen, 
déi een ze respektéieren huet. Dofir sinn, mengen 
ech, och déi Garde-foue wichteg, déi Schutzmooss-
namen, déi mer eis hei ginn. An esou Garde-foue 
sinn engersäits natierlech, dass seriö Indizie musse 
virleien, konkreet Elementer musse virleie respektiv 
existéieren, fir de progressive Passage vun der Fouille 
intégrale op d’Fouille intime ze justifiéieren. An dëst 
muss natierlech och am Procès-verbal festgehalen an 
och aktéiert ginn. Well mer eebe grad wëssen, dass 
eng Fouille intégrale och immens invasiv ass, mengen 
ech, sinn och dës strikt Konditiounen néideg, fir vun 
enger Fouille op déi aner iwwerzegoen.
A mir wëssen natierlech och, dass eng Autorisatioun 
vum Parquet respektiv vum Untersuchungsriichter 
néideg ass, fir d’Fouille intégrale kënnen ze maachen. 
Dat sinn och weider Garde-fouen, grad och fir Abusen 
ze verhënneren. Da mengen ech och, dass dës Fouille 
och vun engem Dokter (veuillez lire: och nëmme vun 
engem Dokter) ka gemaach ginn, vun engem Expert, 
dat weist natierlech och, mengen ech, dass och e wei-
dere klore Kader deementspriechend hei kënnt.
Mir ginn eis also duerch dës Gesetzgeebung kloer 
Reegelen an ech mengen, wa mer eng Kéier kucken, 
wéi et an eisen Nopeschlänner iwwert d’Bün geet, da 
kënne mer natierlech e Bléck op Frankräich werfen. 

Do gëtt den Ënnerscheed gemaach tëschent enger-
säits enger „fouille au corps“ an enger „fouille dans 
le corps“. An ech mengen, dat ass och dee selwechte 
Wee, dee mer hei zu Lëtzebuerg ginn, wou mer eis 
natierlech dorunner inspiréieren, well effektiv plus/
minus déi selwecht Dispositiounen hei zu Lëtzebuerg 
wéi och a Frankräich sinn.
Mir sinn also da kloer als LSAP der Meenung, dass et 
engem Kader bedarf, dee streng Konditioune fest-
hält a méiglech Zenarioe vu Fouillen aus der Praxis 
elo an den Texter festhält. Deem droe mer haut hei 
Rechnung. Et ass also eng absolutt Noutwendegkeet, 
sech kloer Reegelen ze ginn, an dofir kann ech och 
nëmmen den Accord vun eiser LSAP-Fraktioun ginn. 
Merci.
Une voix | Très bien!
M. Fernand Etgen, Président | Merci villmools, Här 
Biancalana. An den nächsten ageschriwwene Riedner 
ass den honorabelen Här Fernand Kartheiser. Här 
Kartheiser, Dir hutt d’Wuert.
M. Fernand Kartheiser (ADR) | Jo, Här President, 
villmools merci. Dir Dammen an Dir Hären, ech wëll 
och ufänke mat engem grousse Merci un de Rap-
porter. Ech mengen, dat ass elo gesot ginn. Et ass och 
vu praktesch alleguer de Virriedner nach eng Kéier 
widderholl ginn, wéi eng Zorte Fouillë mer hunn, do-
fir wëll ech dat elo net nach eng Kéier widderhuelen 
a vläicht just zwee oder dräi Kommentare maachen.
Deen éischte Kommentar ass, datt et gutt ass, datt 
mer eng Reegelung hunn. Et ass awer manner iwwer-
zeegend, datt mer fënnef Joer – bal fënnef Joer – un 
deem Text hu misse schaffen. Dat ass eng ganz laang 
Zäit! Natierlech, jo, et muss ee jiddereen zu Wuert 
komme loossen. Et muss een natierlech hei mat ganz 
grousser Virsiicht un deen Dossier erugoen, well na-
tierlech och jidderee gesot huet, datt dat eng Saach 
ass, déi d’Intimsphär ka consideréieren, wou d’Digni-
téit vum Mënsch natierlech och kann um Spill stoen. 
Natierlech muss een dat dann och mat alle Sécher-
heetsmoossname maachen.
An trotzdeem ass och gesot ginn: „D’Police brauch 
deen Text. Et ass néideg, si brauch en um Terrain. 
D’Police brauch Rechtssécherheet.“ An an deem Kon-
text ass et awer fir eis eng Fro, ob ee muss fënnef Joer 
un engem Text schaffen, deen awer relativ einfach ass 
a wou et am Ausland jo genuch Virbiller gëtt, wéi een 
et kéint reegelen. Fënnef Joer ass ze laang.
Da sinn nach eng Rei Froen, déi sech och stellen, an 
ech mengen, deen interessantsten Avis an deem Kon-
text – well et ass jo d’Police, déi haaptsächlech domat 
konfrontéiert ass –, dat sinn och déi Kommentaren, 
déi d’Police an deem Kontext gemaach huet: Ass dat 
do einfach ze applizéieren? Ass et praktikabel?
An et sinn och konnex Froen, déi sech stellen. Ech 
wëll déi och just kuerz hei ernimmen. Si sinn och zum 
Deel am Policeavis opgeworf ginn. Et si jo och aner 
Administratiounen, déi kënne mat esou enger Situa-
tioun konfrontéiert ginn: Gardes champêtres, Gardes 
forestiers sinn opgezielt, och zum Deel Administra
tiounen am Santésberäich. Déi sinn awer elo hei net 
direkt esou betraff. Hei sinn et haaptsächlech d’Offi-
ciers de police judiciaire an d’Agents de police judi-
ciaire, déi am Text enumeréiert ginn. Awer am Code 
de procédure pénale, deen allgemeng ass, do gëtt et 
och Zweifel, ob dann de Code de procédure pénale 
dat soll op esou eng allgemeng Manéier reegelen.
Also ech verweisen do just op déi Avisen. Ech ginn elo 
net an déi Detailer an, mee déi Froen, déi opgeworf 
gi sinn, sinn u sech pertinent. Wéi eng Implikatioun 
huet déi Reegelung, déi elo hei haaptsächlech d’Po-
lice betrëfft, op aner Administratiounen?

Et kann een nach e Schrëtt méi wäit goen. Mir hu jo 
och zum Beispill Fouillen um Flughafen. Et geet een 
do entweeder duerch e Portail oder et kann een awer 
och vun Agents de sécurité, wat am Prinzipp privater 
um Flughafe sinn, eng Fouille kréien, natierlech mat 
engem elektroneschen Apparat; wou een och muss 
soen, datt dat net ëmmer vu Leit vum selwechte Ge-
schlecht gemaach gëtt. Vläicht sinn déi guer net dis-
ponibel. Oder op jidde Fall, wann et de Kolleege geet 
wéi mir, ech sinn do och schonn elektronesch kon-
trolléiert gi vun enger Damm. Dat ass awer keng aus-
sergewéinlech Situatioun. Dat heescht, wat mer hei 
am Beräich vun der Police reegelen, wou et och gutt 
ass, datt et endlech gereegelt gëtt, dozou musse mer 
eis awer och Froe stellen, wéi et bei aneren Adminis-
tratiounen ass oder souguer bei Privaten.
Ech wëll hei just op déi Diskussioune verweisen, déi 
mer am Kontext vun der Stad Lëtzebuerg haten, wou 
et ëm privat Sécherheetsfirme gaangen ass. Dat war 
e grousse Problem. An hei kënne sech eventuell och 
esou Froen emol stellen. Et ass einfach derwäert, och 
eng Kéier doriwwer nozedenken an och do da vläicht 
d’Reegele gesetzlech ze fixéieren, an Analogie mat 
dësen Dispositiounen, wann dat dann nach net sollt 
de Fall gewiescht sinn. D’Madamm Justizminister 
kann eis dat ganz sécher soen.
Fir d’ADR ass op jidde Fall kloer, datt mir dëst Gesetz 
mat ënnerstëtzen. Wéi gesot, mir hätte gär, datt eis 
Police kann operationell an a Rechtssécherheet fonc-
tionéieren. An dofir ass dat heiten e Schrëtt an déi 
richteg Richtung.
Ech soen Iech Merci.
M. Fred Keup (ADR) | Très bien!
M. Fernand Etgen, Président | Merci villmools, Här 
Kartheiser. An da wier et un där honorabeler Madamm 
Nathalie Oberweis. Madamm Oberweis, Dir hutt 
d’Wuert.
Mme Nathalie Oberweis (déi Lénk) | Merci, Här Pre-
sident. Jo, fir d’éischt dem Rapporter Charles Margue 
och e grousse Merci fir säi Rapport. An da géif ech gär 
soen, dass dat hei natierlech keng schéin Thematik ass 
an dass een den Text e bësselche mat Bauchwéi liest. 
Mee mir sinn awer och der Meenung, dass een hei och 
e Kader brauch, effektiv, well d’Praktiken existéieren. 
Dofir ass et effektiv wichteg, sech déi Rechtssécherheet 
ze ginn an dee Kader ze setzen.
Mir begréissen dofir dee Kader hei och a mir mengen, 
dass et definitiv besser ass wéi keen ze hunn, a schléis
sen eis och der Mënscherechtskommissioun un – mir 
haten hiren Avis gelies –, déi am Ufank immens kri-
tesch war, an hunn awer festgestallt, dass vill vun hire 
Verbesserungsvirschléi och integréiert gi sinn an de 
schlussendlechen Text. Deemno begréisse mer dës Ver-
besserung, géifen awer och gären der Mënscherechts-
kommissioun hir Bemolle mat op de Wee ginn, an zwar 
éischtens, dass et immens wichteg ass, dass d’Poliziste 
forméiert ginn, virun allem, wat d’Vulnerabilitéiten 
ugeet, also vulnerabel Leit, notamment LGBTQI+-Leit, 
an zweetens, dass och bei der Fouille simple ee Bemoll, 
dee si haten, ass, dass d’Fouille simple eigentlech awer 
och misst ausserhalb vu frieme Blécker passéieren, wat 
eeben net am Text virgesinn ass. An dat bedauere si e 
wéineg.
Trotzdeem droe mir, eebe mat Bauchwéi, och dësen 
Text mat. Merci villmools.
M. Fernand Etgen, Président | Merci, Madamm 
Oberweis. An de leschten ageschriwwene Riedner ass 
den honorabelen Här Marc Goergen. Här Goergen, 
Dir hutt d’Wuert.
M. Marc Goergen (Piraten) | Merci, Här President. 
Et ass e schwieregen Text, deen awer a sengen Deeler 

zum Schutz vun der Gesellschaft a virun allem och zu 
dem Schutz vun de Beamten am Asaz wäert bäidroen. 
Et ass en Text, wou mir als Piraten laang dermat ge-
hadert hunn an nach ëmmer Bedenken hunn, well 
esou eng Duerchsichung awer eppes Desagreabe-
les ass fir déi zwou Säiten, souwuel fir d’Beamten, 
mat deene mer geschwat hunn – well déi ginn oft 
vergiess bei där Thematik –, fir d’Beamten, déi esou 
intim Duerchsichunge musse maachen, wéi och fir 
d’Leit, déi eeben duerchsicht ginn. An do ass et un eis 
als Parlament an och herno als Staat, fir deene Leit, 
déi duerchsicht ginn, de méiglechst gréisste Schutz 
awer nach ze ginn.
Hei bei dësem Gesetz gouf an der Justizkommissioun 
vill driwwer diskutéiert. Hei ass eent vun deene Geset
zer, wou ee ka soen, et geet net esou eraus, wéi et 
erakomm ass. Et ware gutt Avise geschriwwe ginn. 
An hei huet sech och gewisen, dass déi eenzel Avisen 
och hire Feedback kruten an déi Iddien och iwwerholl 
gi sinn, wat op dëser Thematik immens wichteg ass, 
well den Input vu baussen hei immens wichteg war fir 
d’Kommissioun. A wann een esou vill Schutz opbaut, 
muss een herno och, wann ee sech dernieftbehëlt, 
sief dat de Beamten oder deen, deen duerchsicht gëtt, 
Méiglechkeete gi fir déi zwou Säiten, sech herno kën-
nen auszedrécken, an dass dat dann eeben net méi 
virkënnt.
Mir hunn elo kloer Reegelen, déi eiser Meenung no 
awer mussen no engem Joer nach eng Kéier analy
séiert ginn. Mir musse kucken: Huet dëst Gesetz, esou 
wéi et geplangt ass, esou wéi elo d’Verbesserungen 
duerch d’Mënscherechtskommissioun komm sinn ... 
Ass et duergaange mam Schutz? Ass et duergaan-
gen, fir dass mer net awer heiansdo iwwert d’Sträng 
schloen?
Mir wäerten haut dësem Text mat ville Bedenken 
zoustëmmen. Et ass, mengen ech, fir keng Partei en 
einfache Sujet. Et ass och e Sujet, deen zum Deel ganz 
emotional ass. Et ass awer och esou, dass mer, wéi 
den OKaJu jo hei war, och schonn eng Diskussioun 
haten, déi elo net direkt dëst Gesetz betrëfft, mee 
mech immens beréiert huet. An dat ass, dass de Staat 
higaangen ass an en huet am ganz intime Beräich 
Miessunge virgeholl fir ze kucken, wéi al ee soll sinn. 
Dat sinn och esou Gesetzer, déi ech wëll uschwätzen, 
dass et ... Bei de Flüchtlinge war dat, bei Leit, déi hei 
Schutz gesicht hunn. Dir kënnt et noliesen am Rap-
port vum OKaJu. Dat hat mech immens schockéiert. 
An dat ass och e Gesetz, wou mer eng Kéier mussen 
nobesseren, fir dass déi Jonk, déi hei am Land Schutz 
sichen, eeben net sech mussen esou Praktiken ënner
zéien, fir dass se herno den Alter erausfannen.
Ech soen dem Charles Margue Merci fir deen ausféier
leche Rapport a virun allem och fir déi Oppenheet an 
der Kommissioun, dass mer déi Avisen alleguerte konn- 
ten duerchhuelen an deementspriechend och déi No-
besserunge maachen, well d’Gesetz ass awer elo en 
Tickchen, soe mer souguer e groussen Tickche besser, 
wéi et am Ufank erakomm ass. Merci.
M. Sven Clement (Piraten) | Ganz gutt!
M. Fernand Etgen, Président | Merci villmools, Här 
Goergen.
D’Regierung huet d’Wuert, d’Madamm Justizminis-
tesch Sam Tanson.
Prise de position du Gouvernement
Mme Sam Tanson, Ministre de la Justice | Schéine 
gudde Mëtten. Fir d’éischt emol: Ech verstinn natier-
lech all Är Suergen a Bedenken. Ech soen Iech awer 
och Merci fir déi breet Zoustëmmung, well ech fan-
nen dat extreem wichteg bei esou engem sensibelen 
Text wéi deem heiten.

Et si Situatiounen, wann ee wierklech an enger Situa
tioun ass, wou e muss fouilléiert ginn, wou e war-
scheinlech, ausser natierlech verschidden ofgehäert 
Personnagen, eng grouss Vulnerabilitéit huet, wou 
et och wichteg ass, dass de Kader determinéiert ass 
an dass souwuel deejéinegen, deen an der Situa
tioun ass, fir fouilléiert ze ginn, wéi och deejéinegen, 
deen déi Fouille muss ënnerhuelen, wat och fir deen 
natierlech eng Erausfuerderung ass, weess, wat de 
Kader ass, weess, wat de Legislateur determinéiert 
huet. An duerfir ass et wichteg, dass mer eis dee Ka-
der haut ginn, well et effektiv en extreem, extreem 
delikaten an intrusive Charakter kann hunn an ee-
ben och eng Atteinte op d’physesch Integritéit kann 
duerstellen. An et ass also onëmgänglech, fir dëse 
Regimm och strikte Konditiounen ze ënnerzéien.
Ech ginn elo net nach eng Kéier op den Detail an. Ech 
mengen, dat hutt Der alleguerten en long et en large 
gemaach. Ech wollt just nach eng Kéier e puer Punk-
ten awer soulignéieren. Ech mengen, déi dräi Zorte 
vu Fouillen, déi hutt Der gutt, ganz gutt erkläert, a 
wéi mer hei probéiert hunn – an dat ass ugeklon-
gen –, den Avise Rechnung ze droen an eeben och 
ëmmer erëm eis an de Kontext vun der mënschlecher 
Dignitéit ze stellen an ze kucken, dass all Zort vun 
Humiliatioun, ob gewollt oder ongewollt, a meesch-
tens si se net gewollt, ka verhënnert ginn.
Dat heescht, et ass festgehale ginn, dass déi Persoun, 
déi der Fouille ënnerläit, just fir déi Zäit zréckgehale 
gëtt, déi absolutt noutwendeg ass, fir d’Fouille ze exe-
kutéieren. Et ass keng drëtt Persoun bei der Fouille. 
D’Fouille simple gëtt, wann nëmme méiglech, vun 
enger Persoun vum selwechte Geschlecht ausge-
fouert. A jo, ech si mer bewosst, dass do verschidde 
Problematike vläicht nach mussen eng Kéier zouge-
spëtzt gi fir ze kucken ... Et ass souwisou e Sujet, wou 
mer musse kucken, wann do een zum Beispill seet: 
„Ech wëll awer léiwer vun enger Persoun vum anere 
Geschlecht fouilléiert ginn“, wéi een domadder kann 
ëmgoen. Also dat, wat d’Madamm Oberweis virdrun 
opgeworf huet.
D’Fouille intégrale gëtt an alle Fäll vun engem Poli-
zist vum selwechte Geschlecht exekutéiert. D’Fouille 
simple an intégrale kënnen, wann et net anescht 
geet, iwwert d’Contrainte physique gemaach ginn. A 
bei der Fouille intime ass dat natierlech ausgeschloss.
Ech wollt nach op zwou Saachen agoen. Dat mam 
Delai: Jo, et wier gutt gewiescht, wéi esou dacks, wa 
mer méi séier virukomm wären. Mee Dir hutt selwer 
d’Erklärung ginn, firwat et sou laang gedauert huet: 
Et ass extreem sensibel. Mir krute vill Avisen a mir hu 
wierklech probéiert, hei en equilibréierten Text hinze-
kréien.
Dann zu der Fro: Wéi ass et bei deenen anere Pro-
fessiounen? An do, wéi esou dacks, wéi och bei ver-
schiddenen anere Remarken, déi gemaach gi sinn, 
wonneren ech mech ëmmer, dass mer verschidden 
Diskussiounen net am Kader vun der Kommissioun 
hunn, wou ee sech ganz gutt kann abréngen an d’De-
batt, wou awer net jiddwereen dat mécht a wou een 
dann och vläicht net ëmmer alles matkritt, wat dann 
esou presentéiert gëtt a wat vun Aarbechten am Jus-
tizministère leeft.
Ech hunn e Projet de loi deposéiert am Mee (veuillez 
lire: am Juni) vum leschte Joer iwwert de Gardien- 
nage. An do ass den Artikel 14-1, dee reegelt, ënner 
wéi enge Konditiounen en Agent de sécurité eng 
Palpatioun ka maache vun enger Persoun, déi en-
zwousch wëll erakommen. Dat heescht, an deem Pro-
jet de loi kann een dat alles erëmfannen, soudass ech 
der Meenung sinn, dass och dat, wa mer dann do den 

Avis vum Staatsrot kréien a kënne weiderschaffen, 
gereegelt ass.
Voilà. Merci fir d’Nolauschteren.
M. Fernand Etgen, Président | Merci villmools der 
Madamm Justizministesch Sam Tanson. D’Diskussioun 
ass ofgeschloss.
Mir kommen elo zur Ofstëmmung iwwert de Projet 
de loi 7259. Den Text steet am Document parlemen-
taire 725914.
Vote sur l’ensemble du projet de loi 7259 et dispense 
du second vote constitutionnel
D’Ofstëmme fänkt un. Mir kommen elo zum Vote par 
procuration. De Vott ass ofgeschloss.
De Projet de loi 7259 ass eestëmmeg mat 60 Jo-Stëm-
men ugeholl.
Ont voté oui : Mmes Diane Adehm, Nancy Arendt épouse 
Kemp, MM. Emile Eicher, Félix Eischen, Paul Galles, Léon 
Gloden, Jean-Marie Halsdorf, Mme Martine Hansen,  
MM. Max Hengel, Aly Kaes, Marc Lies, Mme Elisabeth 
Margue, M. Georges Mischo, Mme Octavie Modert, 
MM. Laurent Mosar, Gilles Roth, Jean-Paul Schaaf, Marc 
Spautz, Serge Wilmes (par M. Laurent Mosar), Claude 
Wiseler et Michel Wolter ;
MM. Guy Arendt, André Bauler, Gilles Baum,  
Mme Simone Beissel, MM. Frank Colabianchi, Fernand 
Etgen, Gusty Graas, Max Hahn (par M. André Bauler), 
Mme Carole Hartmann, MM. Pim Knaff, Claude Lamberty 
et Mme Lydie Polfer (par M. Frank Colabianchi) ;
Mme Simone Asselborn-Bintz, M. Dan Biancalana,  
Mmes Tess Burton, Francine Closener, MM. Yves Cruchten, 
Mars Di Bartolomeo, Mme Cécile Hemmen, M. Dan 
Kersch, Mme Lydia Mutsch et M. Carlo Weber ;
Mme Semiray Ahmedova, M. François Benoy,  
Mmes Djuna Bernard, Stéphanie Empain, Chantal Gary, 
M. Marc Hansen, Mme Josée Lorsché, M. Charles Margue 
et Mme Jessie Thill ;
MM. Jeff Engelen, Fernand Kartheiser, Fred Keup et Roy 
Reding (par M. Fernand Kartheiser) ;
MM. Sven Clement et Marc Goergen ;
Mmes Myriam Cecchetti et Nathalie Oberweis.
Freet d’Chamber d’Dispens vum zweete Vote constitu-
tionnel?
(Assentiment)
Et ass also esou decidéiert.

4. Question élargie n° 177 de M. André 
Bauler au sujet de l’importance et de la 
valorisation des bénévoles des associa-
tions sans but lucratif dans le secteur 
culturel

Mir kommen elo zur erweiderter Fro Nummer 177 
vum Här André Bauler iwwert d’Wichtegkeet an d’Op-
wäertung vun de Benevollen, déi an den ONGen aus 
dem Kulturberäich aktiv sinn. Den Auteur vun der Fro 
huet fënnef Minutten, fir seng Fro an no der Äntwert 
vum Minister eventuell eng Zousazfro ze stellen. An 
der Regierung stinn zéng Minutten zou. Här Bauler, 
Dir hutt d’Wuert.
M. André Bauler (DP) | Merci. Léif Kolleeginnen 
a Kolleegen, jo, de Kultursecteur gëtt duerch den 
Engagement vu ville verschiddenen Acteuren, do-
rënner eng sëllege Kulturveräiner, animéiert a ge-
fërdert. Vill vun dëse wichtege Partner, virun allem 
sinn dat, wéi gesot, Veräiner ouni Gewënnzweck, 
also ASBLen, iwwerhuele ganz divers Aufgaben, déi 
mat engem spierbaren Aarbechtsopwand verbonne 


